
Umsögn Borgarbyggðar til innviðaráðuneytis dags. jan. 2026

Vísað er til tölvupósts frá innviðaráðuneytinu, dags. 16. janúar 2026, þar sem óskað er eftir 
því að Borgarbyggð sendi ráðuneytinu öll gögn er varða stjórnsýslukæru 
umhverfissamtakanna Sól til framtíðar. Tilefni kærunnar er ákvörðun sveitarstjórnar 
Borgarbyggðar frá 11. desember 2025 um að hafna beiðni kærenda um að fram fari 
undirskriftasöfnun um samþykkt sveitarstjórnar á aðalskipulagi Borgarbyggðar.

Krafa Borgarbyggðar er að hin kærða ákvörðun frá 11. desember 2025 standi óhögguð. 
Borgarbyggð telur einnig koma til álita, í þeim tilgangi að fá fullnaðarúrskurð í ágreiningi milli 
sveitarfélagsins og Sólar til framtíðar, að ráðuneytið fjalli jafnhliða um ákvörðun sveitarstjórnar 
frá 15. janúar 2026 um að hafna erindi frá Sól til framtíðar sem sveitarfélagið telur í grunninn 
vera samhljóða upphaflegu erindi samtakanna. Í bókun sveitarstjórnar um síðarnefnda erindið 
segir m.a.:

Sveitarstjórn telur ekki vera til staðar skilyrði til endurupptöku fyrri ákvörðunar 
sveitarstjórnar. Þótt erindið sé sett fram með nokkuð öðrum hætti en fyrra erindi 
samtakanna er hvorki um það að ræða að fyrri ákvörðun hafi byggst á ófullnægjandi 
eða röngum upplýsingum um málsatvik né hafi atvik breyst frá því að ákvörðun var 
tekin.

Borgarbyggð telur málsmeðferð sveitarfélagsins hafa leitt skýrt í ljós að athugasemdir 
kæranda snúa eingöngu að tilteknum kafla í greinargerð með aðalskipulagi Borgarbyggðar 
2025-2037, auk skýringarkorta um takmarkanir vegna vindorkunýtingar, eins og nánar er farið 
yfir í þessari umsögn. Áfstaða Borgarbyggðar er, með vísan til þessa, að ef yfirleitt eru talin 
vera lagaskilyrði til þess að hefja undirskriftasöfnun til að krefjast íbúakosningar um tiltekið 
málefni, sbr. 1. mgr. 107. gr. sveitarstjórnarlaga, þá hljóti undirskriftasöfnun, og eftir atvikum 
íbúakosning, að einskorðast við umfjöllunarefni þess kafla en ekki aðalskipulagið í heild.

Borgarbyggð vill þó jafnframt hvetja háttvirtan innviðaráðherra til þess að skoða í tengslum við 
mál þetta hvort mögulegt er að skýra ákvæði sveitarstjórnarlaga nr. 138/2011, ásamt reglugerð 
nr. 155/2013 hvað varðar þau álitaefni sem einkum reynir á í því máli sem hér er til úrskurðar, 
í tengslum við þá endurskoðun sveitarstjórnarlaga sem nú stendur yfir. Settar eru fram 
ábendingar þar að lútandi í niðurlagi umsagnarinnar.

Í lok þessarar umsagnar er listi um gögn sem fylgja umsögn sveitarfélagsins til ráðuneytisins 
um stjórnsýslukæruna. 

Málavextir

Vinna við gerð aðalskipulags Borgarbyggðar 2025-2037 hófst á árinu 2023 og lauk í október 
2025 með samþykkt sveitarstjórnar á nýju aðalskipulagi. Af hálfu sveitarstjórnar 
Borgarbyggðar var lögð á það áhersla að vanda til vinnunnar eins og frekast væri kostur. Var 
m.a. settur upp sérstakur vefur1  þar sem finna má helstu gögn um verkefnið.

Á meðal viðfangsefna í aðalskipulagsvinnunni var að móta stefnu um atvinnulíf. Vísast til kafla 
3.4 í skipulags- og matslýsingu dags. 31. maí 2023:2

Stefnt er að öflugu og fjölbreyttu atvinnulífi sem m.a. byggist á mennta- og 
rannsóknarstarfsemi, ferðaþjónustu, landbúnaði og matvælavinnslu, léttum iðnaði, 
nýsköpun og nýtingu auðlinda, eins og laxveiði og jarðvarma. Væntingar eru um fjölgun 
starfa sem byggja á sérstöðu svæðisins. Við endurskoðun aðalskipulagsins þarf að 

1 Aðalskipulag Borgarbyggðar vefur
2 Skipulags-og-matslysing-Adalskipulag-Borgarbyggdar-2025-2037-6.pdf

https://experience.arcgis.com/experience/027de01c6e9a4b8cb8c71ee5930a6134/page/Fors%C3%AD%C3%B0a
https://dev.borgarbyggd.is/wp-content/uploads/2023/12/Skipulags-og-matslysing-Adalskipulag-Borgarbyggdar-2025-2037-6.pdf

yfirfara hvort nægt framboð sé af svæðum fyrir fjölbreytta atvinnustarfsemi, bæði í 
þéttbýli og dreifbýli. Ásókn hefur verið í búsetu í dreifbýli, þá á skilgreindu 
landbúnaðarlandi auk þess sem á mikill áhugi er fyrir uppbyggingu vindorkuvera.

Öllum sem komu að vinnslu aðalskipulagstillögu mátti vera ljóst að ágreiningur myndi verða 
um ákveðna þætti vinnunnar og þá ekki síst umfjöllun um orkunýtingu og mögulega 
staðsetningu vindorkuvera. Niðurstaða í samþykktu aðalskipulagi ætti þó að áliti 
sveitarstjórnar Borgarbyggðar ekki tilefni til harðvítugra deilna þar sem skýrt er kveðið á um 
það í kafla 4.4 í greinargerð með aðaskipulaginu að  engin áform eru um að leyfa vindorkuver 
í sveitarfélaginu. Kaflinn er svohljóðandi:

„4.4 Iðnaður, athafnastarfsemi og orkuvinnsla 

Í landsskipulagsstefnu er því beint til sveitarfélaga að taka afstöðu til möguleika á 
orkuframleiðslu með vindorku í sátt við náttúru og samfélag við skipulagsgerð. Við 
skipulagsákvarðanir um nýja orkuvinnslukosti verði lagt mat á umhverfisáhrif, þar á 
meðal sjónræn áhrif, og leitast við að velja þann kost sem valdi minnstum neikvæðum 
umhverfisáhrifum. 

Áætlun um vernd og orkunýtingu landsvæða (rammaáætlun) gildir um nýtingu vindorku 
yfir 10 MW. Sveitarfélagið mun taka ákvarðanir um vindorkuver þegar þau hafa verið 
sett í nýtingarflokk rammaáætlunar. Engin vindorkuver eru í rammaáætlun í 
Borgarbyggð og því eru engin vindorkuver á aðalskipulagi. Allar ákvarðanir um 
framtíðarsvæði fyrir vindorkuver í Borgarbyggð, verða teknar út frá skoðun á hverjum 
kosti fyrir sig. 

Kortlagðar hafa verið takmarkanir fyrir svæði sem eru óhentug fyrir virkjun vindorku 
og/eða útiloka slíka landnotkun. Niðurstaða kortlagningar á takmörkunum er ekki 
stefna sveitarfélagsins heldur er henni ætlað að vera þekkingargrunnur til að nýta við 
ákvarðanir og umsagnir um nýtingu vindorku í sveitarfélaginu. Umfjöllun um 
kortlagninguna er í forsenduhefti. [...]

Stefna

 • Iðnaðar- og athafnastarfsemi og orkuvinnsla sé á svæðum sem eru hentug fyrir slíka 
starfsemi m.t.t. nálægra svæða, byggðar og náttúru. 

• Stutt er við sjálfbæra orkuframtíð með orkuskiptum. Gæta skal að náttúruvernd við 
orkunýtingu og lágmarka umhverfisáhrif. [....]

• Vindorkuver og/eða hærri stakar vindrafstöðvar verða einungis heimilaðar ef fyrir 
liggur skilgreining svæðis í nýtingarflokki rammaáætlunar. Við staðsetningu 
vindorkuvera skal líta til þess að í Borgarbyggð eru svæði sem eru óhentug og/eða 
útiloka slíka landnotkun. Þessi svæði hafa verið kortlögð sem takmarkanir en þau ná 
yfir verndarsvæði, land ofan 300 m hæðar yfir sjó, afmörkun miðhálendisins, víðerni 
ofan 300 m h.y.s, mikilvæg fuglasvæði, svæði nálægt byggð, línumannvirkjum og 
vegum, og svæði við strönd. Auk þessa þátta þá skal hafa í huga sýnileika mannvirkja 
við ákvarðanir um nýtingu sem og ábata samfélagsins.“

Á ýmsum stigum við gerð aðalskipulags gefst íbúum, lögbundnum umsagnaraðilum og 
haghöfum færi á því að koma að ábendingum um áherslur. Hvílir sú skylda á sveitarstjórn, 
skipulagsnefnd, starfsmönnum sveitarfélagsins og skipulagsráðgjöfum sem halda utan um 
verkefnið f.h. sveitarfélagsins að vinna úr umsögnum og ábendingum. Fullyrða má að 
nákvæmari lagafyrirmælum er ekki til að dreifa um önnur lögbundin verkefni sveitarfélaga.

Umhverfissamtökin Sól til framtíðar og félagsmenn í þeim samtökum nýttu sér umsagnarrétt 
sinn og komu að athugasemdum í skipulagsferlinu við framangreindan kafla, eins og sést m.a. 
á meðfylgjandi yfirlitsskjali um athugasemdir í umsögnum og viðbrögð sveitarfélagsins við 
athugasemdum. Í samræmi við ákvæði skipulagslaga og skipulagsreglugerðar voru 
athugasemdir við kaflann rýndar og tekin til þeirra rökstudd afstaða en niðurstaða var sú að 
fallast ekki á athugasemdir Sólar til framtíðar og ýmissa einstaklinga sem lýstu svipaðri afstöðu 
og samtökin. Afgreiðsla slíkra athugasemda var svohljóðandi:

 Umfjöllun um vindorku verður óbreytt. Ítrekað er að engin vindorkuver eru 
heimiluð í aðalskipulagi Borgarbyggðar. 

 Það er stefna sveitarstjórnar að vindorkuver eða stærri stakar vindrafstöðvar 
verði einungis heimilaðar ef fyrir liggur skilgreining svæðis í nýtingarflokki 
rammaáætlunar. Rammaáætlun er bindandi fyrir sveitarfélög og þeim skylt að 
innleiða stefnu rammaáætlunar í aðalskipulag. 

 Skv. landsskipulagsstefnu þá skulu sveitarfélög marka í aðalskipulagi stefnu 
um vindorku. Því setur sveitarfélagið fram í aðalskipulagi viðmið til að hafa til 
hliðsjónar þegar tekin er ákvörðun um hvort vindorkuver verður sett á 
aðalskipulag.

Málsmeðferð og leiðbeiningar vegna erindis Sólar til framtíðar

Erindi Sólar til framtíðar um að hafin verði undirskriftasöfnun vegna ákvörðunar sveitarstjórnar 
Borgarbyggðar frá 9. október 2025 um staðfestingu aðalskipulags Borgarbyggðar 2025-2037 
barst með erindi dags. 5. nóvember. Erindið var komið fram innan tilskilins frests skv. 
reglugerð nr. 155/2013 um undirskriftasafnanir vegna almennra atkvæðagreiðslna samkvæmt 
sveitarstjórnarlögum og jafnframt var sannreynt af hálfu Borgarbyggðar að uppfyllt væri skilyrði 
reglugerðarinnar um að a.m.k. þrír íbúar sveitarfélagsins væru á meðal forsvarsmanna 
undirskriftasöfnunar. 

Reglugerð nr. 155/2013 hefur að geyma reglur um málsmeðferð og bar Borgarbyggð m.a. að 
gæta að leiðbeiningarhlutverki sveitarstjórnar, sbr. 1.-3. mgr. 3. gr. reglugerðarinnar, en þar 
segir:

Eftir að sveitarstjórn hefur fengið tilkynningu um fyrirhugaða undirskriftasöfnun, þá skal 
hún innan fjögurra vikna meta hvort ákvæði 3. mgr. 108. gr. sveitarstjórnarlaga hamli 
því að unnt sé að krefjast almennrar atkvæðagreiðslu um málið og tilkynna 
ábyrgðaraðila um niðurstöðu sína án tafar.

Sveitarstjórn skal leiðbeina ábyrgðaraðila um orðalag tilkynningarinnar og önnur 
framkvæmdaratriði eftir því sem þörf er á og veita honum frest til að bæta úr 
annmörkum, sé tilefni til.

Telji sveitarstjórn að undirskriftasöfnun samrýmist ekki 3. mgr. 108. gr. 
sveitarstjórnarlaga skal beiðninni hafnað. Unnt er að kæra þá ákvörðun til 
ráðuneytisins, sbr. 111. gr. sveitarstjórnarlaga.

Til að uppfylla leiðbeiningarskyldu sveitarfélagsins var ábyrgðaraðilum 
undirskriftasöfnunarinnar boðið á fund byggðarráðs sem haldinn var 27. nóvember. Var þar 
m.a. rætt um hugsanlega annmarka á orðalagi erindisins og einnig var skipst á skoðunum um 
hvernig sveitarstjórn sæi möguleika á að koma til móts við óskir Sólar til framtíðar án þess að 
fram þyrfti að fara undirskriftasöfnun og eftir atvikum íbúakosning um aðalskipulagið. Var 
meðal annars rætt á þeim fundi um kröfur samtakanna og hvort athugasemdir þeirra beindust 
að fleiri köflum en þeim sem snéri að vindorku. Skýrt kom fram að samtökin voru eingöngu 
ósátt við þann hluta skipulagsins sem snýr að vindorkunýtingu og töldu þeir, þrátt fyrir að fram 
komi í skipulaginu að ekki standi til að fara í nýtingu vindorku á líftíma skipulagsins, að 

skýringarkort sem ber heitið „Takmarkanir vegna vindorku 1 og 2“ gefi í skyn að samt sem 
áður sé verið að útiloka ákveðin svæði ef einhvern tímann yrði farið í nýtingu vindorku í 
sveitarfélaginu.  Var í kjölfarið rætt hvort mögulegt væri að taka út skýringarkortið til að styðja 
betur við þá stefnu sem sett er í skipulaginu. Óskuðu samtökin eftir stuttum fresti til að taka 
afstöðu til málsins en skriflegt svar barst með bréfi 4. desember 2025 þar sem hugmyndinni 
var hafnað. 

Vert er að taka fram að á fundi byggðarráðs var rætt um að sveitarstjórn myndi fyrirsjáanlega 
þurfa eilítið lengri tíma en þær fjórar vikur frá því að erindi berst, sem mælt er fyrir um í 1. mgr. 
3. gr. reglugerðarinnar. Báðir aðilar voru sammála um að erindið þyrfti lengri tímafrest en 
samtökin vildu einnig fá tækifæri til að ræða við sitt bakland um það sem fram kom á fundi 
með byggðarráði. 

Í tilefni að því að Sól til framtíðar sendu erindi til innviðaráðuneytis og dómsmálaráðuneytis 
dags. 7. desember þar sem kvartað er yfir málsmeðferð Borgarbyggðar og meintum 
annmörkum á leiðbeiningum til samtakanna vill Borgarbyggð taka fram að leitast var við að 
fara í einu og öllu að ákvæðum reglugerðar nr. 155/2013. 

Sérstaklega vísar sveitarfélagið því eindregið á bug að sveitarfélagið hafi á nokkurn hátt leitast 
við að afvegaleiða samtökin, eins og haldið er fram í umræddu erindi. Að áliti Borgarbyggðar 
var óljóst hver gætu orðið næstu skref í málinu, miðað við orðalag erindis samtakanna, og að 
þörf væri á samráði við Sól til framtíðar þannig að afstaða samtakanna lægi sem skýrast fyrir. 
Um óskýrleika tillögu vísast til eftirfarandi rökstuðnings en sérstök athygli er vakin á umfjöllun 
í lok umsagnar um hvort ákvæði 1. mgr. 107. gr. sveitarstjórnarlaga standi því í vegi að krefjast 
íbúakosningar um aðalskipulag í heild.

Niðurstaða byggðarráðs 4. desember

Erindið sem barst 4. desember frá Sól til framtíðar var tekið til umfjöllunar á fundi byggðarráðs 
sem haldinn var sama dag. Eins og fram kemur í fundargerð byggðarráðs er afstaða 
samtakanna sú að hafna boði sveitarfélagsins um að fella brott skýringarkort sem ber heitið 
„Takmarkanir vegna vindorku 1 og 2“ og er áréttuð sú afstaða samtakanna að fram fari 
íbúakosning að undangenginni undirskriftasöfnunar vegna vindorkuumfjöllunar í aðalskipulagi 
fyrir Borgarbyggð 2025-2037. Byggðarráð samþykkti samhljóða eftirfarandi afstöðu til málsins:

Byggðarráð telur erindi Sólar til framtíðar afmarka skýrt að gerð er krafa um að fram 
fari undirskrifasöfnun í þeim tilgangi að umfjöllun um vindorkunýtingu verði tekin út úr 
greinargerð með aðalskipulagi 2025-2037.

Byggðarráð telur vera þann annmarka á erindi Sólar til framtíðar að sveitarfélaginu er 
skylt á grundvelli 10. gr. skipulagslaga nr. 123/2010 að fjalla í aðalskipulagi um áherslur 
þingsályktun um landsskipulagsstefnu 2024-2038. Í áherslum C.2 og C.3 í gildandi 
landsskipulagsstefnu er skýrt kveðið á um að skipulag skuli fela í sér stefnu um nýtingu 
vindorkuvera í sátt við umhverfi og samfélag.

Byggðarráð telur einnig að sjónarmið samtakanna Sólar til framtíðar séu samhljóma 
þeirri stefnu sem fram kemur í aðalskipulaginu 2025-2037 þar sem engin vindorkuver 
eru heimiluð á skipulagstímanum. En m.a. kemur fram á bls 14 í forsenda og 
umhverfismatsskýrslu aðalskipulagsins „Unnin var stefnumótun fyrir vindorku í 
sveitarfélaginu og er megin niðurstaða hennar að í aðalskipulagi skuli engin svæði 
afmörkuð fyrir vindorkuver. Sveitarfélagið mun taka ákvarðanir um vindorkuver þegar 
þau hafa verið sett í nýtingarflokk rammaáætlunar.“

Samkvæmt 3. gr. reglugerðar nr. 155/2013 um undirskriftasafnanir vegna almennra 
atkvæðagreiðslna samkvæmt sveitarstjórnarlögum skal sveitarstjórn meta hvort 
ákvæði 3. mgr. 108. gr. sveitarstjórnarlaga hamli því að unnt sé að krefjast almennrar 

atkvæðagreiðslu um málið og tilkynna ábyrgðaraðila um niðurstöðu sína. Í því tilviki 
sem hér er til umfjöllunar er það álit byggðarráðs að ekki séu forsendur til þess að hefja 
undirskriftasöfnun í þeim tilgangi að umfjöllun um vindorkunýtingu verði fjarlægð úr 
samþykktu aðalskipulagi fyrir Borgarbyggð 2025-2037.

í ljósi þess leggur byggðarráð til við sveitarstjórn að hafna beiðni Sólar til framtíðar um 
að safna undirskriftum í því skyni að fá umfjöllun um vindorkunýtingu fellda út úr 
greinargerð með aðalskipulagi sveitarfélagsins 2025-2037 sbr. 3. mgr. 108 gr. 
sveitarstjórnarlaga.

Niðurstaða sveitarstjórnar 11. desember

Framangreind bókun byggðarráðs var staðfest á fundi sveitarstjórnar 11. desember. Í bókun 
fundarins segir:

Sveitarstjórn staðfestir afgreiðslu byggðarráðs og hafnar því að fram fari söfnun 
undirskrifta í þeim tilgangi að fella út umfjöllun um vindorkunýtingu úr greinargerð með 
aðalskipulagi fyrir Borgarbyggð 2025-2037 enda samrýmist það ekki 10. gr. 
skipulagslaga nr. 123/2010 eða landsskipulagsstefnu. Unnt er að kæra ákvörðunina til 
innviðaráðuneytisins, sbr. 111. gr. sveitarstjórnarlaga nr. 138/2011. 

Auk erinda frá Sól til framtíðar og fundargerð byggðarráðs var lagt fram á fundinum minnisblað 
lögfræðilegs ráðgjafa Borgarbyggðar dags. 10. desember. Vísað er til þess minnisblaðs í 
rökstuðningi um lagasjónarmið síðar í þessari umsögn.

Niðurstaða byggðarráðs 8. janúar og sveitarstjórnar 15. janúar

Þótt stjórnsýslukæra Sólar til framtíðar feli aðeins í sér kröfu um ógildingu ákvörðunar 
sveitarstjórnar frá 11. desember 2025 telur sveitarfélagið rétt að gera ráðuneytinu einnig grein 
fyrir afgreiðslu erindis samtakanna sem er dags. 19. desember. Erindið er svohljóðandi:

„Í samræmi við reglugerð nr. 155/2013, tilkynna undirrituð um fyrirhugaða 
undirskriftasöfnun meðal íbúa Borgarbyggðar þar sem óskað verður almennrar 
atkvæðagreiðslu um þá ákvörðun sveitarstjórnar að samþykkja endurskoðað 
aðalskipulag Borgarbyggðar 2025-2037 (öðru sinni) á fundi sínum þann 11. desember, 
sbr s.l., eftirfarandi bókun úr fundargerð: 

Sveitarstjórn samþykkir endurskoðað aðalskipulag Borgarbyggðar 2025-2037 
skv. 32. gr. skipulagslaga 123/2010 til staðfestingar með þeim breytingum sem 
samþykktar voru á fundi skipulags- og byggingarnefndar sem gerðar voru eftir 
yfirferð Skipulagsstofnunar. Skrá yfir vegi í náttúru Íslands hefur verið samþykkt 
af sveitarstjórn. 

Þessi ákvörðun er tekin á vettvangi samtakanna Sól til framtíðar og eru undirritaðir 
ábyrgðaraðilar allir íbúar í sveitarfélaginu Borgarbyggð. Rök þess að leggja samþykkt 
sveitarstjórnar á endurskoðuðu Aðalskipulagi Borgarbyggðar í bundna íbúakosningu á 
meðal íbúa sveitarfélagsins, er að endurskoðað skipulagið tekur ekki nægilega vel á 
veigamiklum atriðum tengt framtíð og ásýnd héraðsins og eins stefnumörkun innan 
sveitarfélagsins. Verður því að leggja heildarsamþykkt á endurskoðuðu aðalskipulagi 
í dóm íbúa sveitarfélagsins. Vegna tilburða sveitarfélagsins til að afvegaleiða umræðu 
og veita rangar leiðbeiningar verður hér ekki gerð tilraun til þess að rökstyðja málið 
frekar. 

Ljóst má þó vera að undirritaðir ábyrgðaraðilar telja ástæðu til þess að íbúar fái að 
segja sína skoðun á skipulaginu í heild með bundinni íbúakosningu ef nægur fjöldi 
safnast með undirskriftasöfnuninni. 

Minnum á leiðbeiningarskyldu stjórnvalds ef laga þarf annmarka á þessari tilkynningu, 
m.a. þannig að íbúalýðræði samkvæmt 108 gr. sveitarstjórnarlaga nái fram að ganga.!

Á fundum byggðarráðs 8. janúar og sveitarstjórnar 15. janúar var þessi önnur tilkynning Sólar 
til framtíðar um fyrirhugaða undirskriftasöfnun lögð fram. Borgarbyggð telur samhengis vegna 
rétt að upplýsa um bókun sveitarstjórnar frá 15. janúar, sem er svohljóðandi:

„Sveitarstjórn staðfestir afgreiðslu byggðarráðs og hafnar erindi Sólar til framtíðar um 
að safna undirskriftum í því skyni að fá aðalskipulag Borgarbyggðar 2025-2037 fellt úr 
gildi. Sveitarstjórn tekur undir með byggðarráði að erindið sé í grundvallaratriðum 
efnislega samhljóða erindi sem sveitarstjórn hafnaði á fundi 11. desember 2025. 
Samtökunum Sól til framtíðar var í því svari leiðbeint um málskotsleið til 
innviðaráðuneytisins. Sveitarstjórn telur ekki vera til staðar skilyrði til endurupptöku fyrri 
ákvörðunar sveitarstjórnar. Þótt erindið sé sett fram með nokkuð öðrum hætti en fyrra 
erindi samtakanna er hvorki um það að ræða að fyrri ákvörðun hafi byggst á 
ófullnægjandi eða röngum upplýsingum um málsatvik né hafi atvik breyst frá því að 
ákvörðun var tekin.

Sveitarstjórn vill af þessu tilefni einnig árétta að aðalskipulag Borgarbyggðar 2025-
2037 var unnið í víðtæku samráði við íbúa sveitarfélagsins, aðra haghafa og stofnanir. 
Í ferlinu bárust fjölmargar umsagnir og ábendingar og var öllum umsögnum svarað í 
samræmi við þá málsmeðferð sem kveðið er á um í skipulagslögum. Sveitarstjórn telur 
að við meðferð fyrra erindis Sólar til framtíðar hafi verið kappkostað að gæta 
leiðbeiningarskyldu af hálfu sveitarfélagsins m.a með fundi byggðarráðs með fulltrúum 
Sólar til framtíðar. Að sama skapi vísar sveitarstjórn á bug aðdróttunum í erindinu um 
að sveitarfélagið hafi veitt rangar leiðbeiningar eða haft tilburði til að afvegaleiða 
umræðu um málið.

Sveitarstjórn ítrekar einnig það sem fram hefur komið í fyrri samskiptum aðila máls að 
íbúar geta farið fram á breytingar á samþykktu aðalskipulagi í samræmi við 
Skipulagslög nr. 123/2010. Á líftíma aðalskipulags eru iðulega teknar til afgreiðslu 
slíkar beiðnir. Eru fulltrúar Sólar til framtíðar hvattir til að nýta sér þá heimild og mun 
sveitarstjórn að sjálfsögðu taka slíkt erindi til efnismeðferðar samkvæmt viðeigandi 
ferlum.“

Lagasjónarmið

Ákvæði skipulagslaga og skipulagsreglugerðar

Eins og ráðuneytinu er án efa vel kunnugt er málsmeðferð við undirbúning og gerð 
aðalskipulags ítarlega ákveðin í skipulagslögum nr. 123/2010 og í skipulagsreglugerð nr. 
90/2013. Vísast einkum til 5. mgr. 28. gr. skipulagslaga þar sem segir:

Aðalskipulag skal sett fram í skipulagsgreinargerð og á skipulagsuppdrætti og eftir 
atvikum á þemauppdráttum. Skipulagsgreinargerð aðalskipulags skal lýsa rökstuddri 
stefnu sveitarstjórnar um landnotkun, byggðaþróun, byggðamynstur, samgöngu- og 
þjónustukerfi og umhverfismál í sveitarfélaginu ásamt umhverfismati aðalskipulagsins. 
Skipulagsuppdráttur aðalskipulags skal sýna staðbundnar ákvarðanir um landnotkun, 
vernd og aðrar takmarkanir á landnotkun og samgöngu- og þjónustukerfi. 

Nánari útfærsla varðandi viðfangsefni og efnistök aðalskipulags er í 4.3.1 gr. í 
skipulagsreglugerð.

Við gerð aðalskipulags Borgarbyggðar 2025-2037 var einnig litið til þingsályktunar um 
landsskipulagsstefnu 2024-2028, í samræmi við III. kafla skipulagslaga. Eins og fram kemur í 
4. mgr. 10. gr. skipulagslaga ber sveitarfélögum að taka mið af landsskipulagsstefnu við gerð 

skipulagsáætlana. Með vísan til umræddra lagaákvæða taldi Borgarbyggð sér skylt að taka 
m.a. mið af áherslu C.2 um sjálfbæra nýtingu auðlinda og C.3 um að skipulag feli í sér stefnu 
um nýtingu vindorku í sátt við umhverfi og samfélag. 

Í meðfylgjandi minnisblaði lögfræðilegs ráðgjafa Borgarbyggðar, dags. 10. desember 2025, 
sem var til hliðsjónar á fundi sveitarstjórnar 11. desember, er fjallað ítarlega um þýðingu 
ákvæða skipulagslaga. Niðurstaða ráðgjafa er að ákvæði 10. gr. skipulagslaga leiði til þess 
að sveitarstjórn væri óheimilt að fella brott úr greinargerð  alla umfjöllun um vindorkunýtingu. 
Þessi niðurstaða ráðgjafa er í ágætu samræmi við rökstuðning í samantektarskjali um 
umsagnir sem bárust við vinnslu aðalskipulags Borgarbyggðar 2025-2037, sem áður er nefnt. 

Varðandi áhættu sveitarfélagsins af því að fara þá leið sem krafist er í erindi Sólar til framtíðar 
segir í minnisblaði ráðgjafa:

„Af framangreindum lagaákvæðum má draga þá ályktun að við yfirferð 
Skipulagsstofnunar á aðalskipulagi Borgarbyggðar 2025-2037 skv. 32. gr. laganna ber 
stofnuninni að gæta að því hvort skipulagið er í samræmi við landsskipulagsstefnu 
2024-2038. Telji stofnunin að á það samræmi skorti getur hún gert athugasemd og 
vísað málinu til ráðherra, sbr. 4. mgr. 32. gr. Í slíku tilviki getur sveitarstjórn látið reyna 
á 4. mgr. 10. gr. laganna, með því að færa fram rökstudda afstöðu um ástæður þess 
að aðalskipulag er ekki í samræmi við landsskipulagsstefnu.“

Með öðrum orðum er sveitarstjórn bent á að helsta áhætta við það að sleppa allri umfjöllun 
um vindorkunýtingu í greinargerð með aðalskipulagi Borgarbyggðar 2025-2037 er að 
spurningar kunni að vakna varðandi staðfestingu aðalskipulagsins. Slík óvissa um hvort 
aðalskipulag fæst staðfest verður að teljast afar óæskileg í ljósi þess langa vinnsluferlis sem 
aðalskipulagsvinna felur í sér. 

Niðurstaða aðalskipulagsvinnu er skipulagsáætlun fyrir tiltekið sveitarfélag þar sem fram 
kemur stefna sveitarstjórnar um landnotkun, byggðaþróun, byggðamynstur, samgöngu- og 
þjónustukerfi og umhverfismál í sveitarfélaginu, eins og segir í 1. tl. 2.gr. 
skipulagslaga.Almennt verður að ætla að margir íbúar, fyrirtæki og opinberir aðilar hafi 
verulega hagsmuni af því að geta tekið ákvarðanir um margs konar uppbyggingu út frá 
forsendum þess aðalskipulags sem sveitarstjórn hefur samþykkt.  Telur Borgarbyggð 
óhjákvæmilegt að horfa til þessara heildarhagsmuna þegar vegið er og metið hvernig unnt er 
að bregðast við tilkynningu um undirskriftasöfnun sem snýr að aðalskipulagi.

Frekari lagasjónarmið Borgarbyggðar
Telji innviðaráðuneytið framangreindan rökstuðning byggðarráðs og sveitarstjórnar við hina 
kærðu ákvörðun ekki vera fullnægjandi telur Borgarbyggð rétt að óska einnig eftir afstöðu 
ráðuneytisins til þess hvort orðalag 1. mgr. 107. gr. sveitarstjórnarlaga standi því í vegi að Sól 
til framtíðar geti krafist íbúakosningar um staðfestingu aðalskipulags Borgarbyggðar 2025-
2037. 

Í umræddu lagaákvæði er eðli máls samkvæmt gert ráð fyrir því að íbúakosning fari ávallt fram 
um einstök málefni, sem að sjálfsögðu geta verið af margvíslegum toga eins og dæmi sýna. 
Á síðustu árum og áratugum eru nokkur dæmi um að krafist hafi verið íbúakosningar um 
skipulagsmál. Nýlegt dæmi er atkvæðagreiðsla sem fram fór á árinu 2024 um starfrækslu 
mölunarverksmiðu í Sveitarfélaginu Ölfusi en eldra dæmi er atkvæðagreiðsla í 
Hafnarfjarðarkaupstað árið 2007 um deiliskipulag sem heimilaði stækkun álversins í 
Straumsvík. 

Í framangreindum tilvikum var enginn vafi um að kosið væri um „einstakt málefni“. Í 
samanburði við slík dæmi telur Borgarbyggð vera raunverulegan vafa um að erindi Sólar til 

framtíðar sé nægilega skýrt afmarkað til að geta talist vera einstakt málefni í skilningi 107. gr. 
sveitarstjórnarlaga.

Borgarbyggð telur engin dæmi vera um að krafist hafi verið íbúakosningar um gildi 
aðalskipulags í heild og telur sveitarfélagið mikilvægt að í úrskurði innviðaráðuneytisins komi 
fram skýr afstaða um hvort það er yfirleitt mögulegt. Í því samhengi ítrekar Borgarbyggð 
lagasjónarmið sem rakin eru að framan varðandi þær ríku kröfur sem gerðar eru um samantekt 
gagna og samráðsferli við vinnslu aðalskipulags og þá almannahagsmuni sem eru í húfi 
varðandi staðfestingu aðalskipulags. 

Verði niðurstaða ráðuneytisins sú að heimilt sé að óska eftir íbúakosningu um aðalskipulag 
sveitarfélags, án þess að tilgreina nánar hvaða atriði það eru í aðalskipulagi sem kjósendur 
eru beðnir um að taka afstöðu til,  vill Borgarbyggð setja fram eindregna ósk til ráðuneytisins 
um að við endurskoðun sveitarstjórnarlaga, sem nú stendur yfir, verði lögð til breyting á X. 
kafla laganna til að girða fyrir þann möguleika, á sama hátt og gert er í 3. mgr. 108. gr. varðandi 
fjárhagsáætlun o.fl. 

Framlögð gögn með umsögn þessari
Fundargerð byggðarráðs frá 4. desember 2025

Fundargerð sveitarstjórnar frá 11 desember 2025

Fundargerð byggðarráðs frá 8. janúar 2026

Fundargerð sveitarstjórnar frá 15. janúar 2026

Minnisblað lögfræðilegs ráðgjafa dags. 10. desember 2025

Samantekt umsagna við tillögu að aðalskipulagi Borgarbyggðar 2025-2037

Aðalskipulag Borgarbyggðar 2025-2037 uppdrættir

Aðalskipulag Borgarbyggðar 2025-2037 greinargerð 


